
	సీ.	
పవడంపుఁ బొదరింట బాలహంసముపోలె

        జడముడి శశిరేఖ గడలుకొనఁగ

(నాకాశమండలి) నంగారకుఁడువోలె

        నిటలపట్టిక నగ్నినేత్ర మమర

వలుదశంఖములోనఁ బొలుచునీలమువోలెఁ

        గంధరమున మచ్చ గానుపింప

అమృతాంబురాశి నీరానుమేఘముపోలె

        నెమ్మేనఁ గరిచర్మ మెమ్మె మీఱ



	 







	గీ.	
వలను మిగిలిన భాగ్యదేవతయపోలె

శ్రీవిశాలాక్షి చెంగటఁ జెలువుమిగులఁ

గాశికాపురిఁ బట్టంబు గట్టుకొన్న

విశ్వపతిఁ గొల్వ సౌఖ్యంబు శాశ్వతంబు.

	క.	
ప్రాయము మేఘచ్ఛాయా

ప్రాయము, విద్యున్నికాయభంగుర మరయన్

గాయము, కాశికిఁ బోవుట

నాయము దేహులకు ధరణినాయక! వింటే!

చిత్తంబు నిలుకడ హత్తియుండినఁ గాని

        బుధసంగమమునకు బుద్ధి చొరదు

బుధసంగమంబునఁ బ్రొద్దుఁ ద్రోచినఁగాని

        విధ్యుక్తమార్గంబు వినఁగఁబడదు

విధ్యుక్తమార్గప్రవేశనైపుణిఁ గాని

        సత్త్వగుణంబు నిశ్చలము గాదు



	 







	గీ.	
సత్త్వగుణమునఁ గాని ధూర్జటియె దైవ

మను విబోధంబు సమకూడ దందుఁగాని

